«КӨТЕПХАНӘИ ИСЛАМИЯ»ГӘ 95 ЕЛ
Казан шәһәрендә рус пат​шалары хакимияте дәве​рендә беренче рәсми ачыл​ган татар китапханәсе – «Көтепханәи исламия»гә 95 ел тулды.
Казан шәһәр җәмәгать ки​тапханәсенең шөгъбәсе бу​ларак бу китапханәне оеш​тыруга ул елларда шәһәр Ду​масы әгъзасы, мәгърифәтче галим, педагог, «Йолдыз» исемле (1906–1918) татар га​зетасының мөхәррире һәм нашире Әхмәтһади Максуди зур тырышлык куйган,
1906 елның 2 гыйнварын​да Казанда ачылган татар китапханәсе үз эшен уңыш​лы дәвам иткән. Советлар хакимияте урнашкач, 1920–1929 нчы елларда китапханә «Мәркәз шәрык көтепханә-музее» исемендә эшләп килгән. 1920 нче еллар ахы​ры – 1930 нчы еллар башында китапханә төрле фәнни оешмаларга таркатыла. Нәтиҗәдә, хәзерге вакытта, «Мәркәз шәрык көтепханә-музее» фондының борынгы гарәп һәм фарсы кулъязма​ларыннан, газета һәм журналлар​ның еллык төпләмнәреннән, күпсанлы башка китаплардан гыйбарәт булган зур бер өлеше Казан дәүләт универ​ситеты Гыйльми китапханә​сендә, бер өлеше Татарстан Китап палатасында һәм аз күләмдәге бер өлеше Татар​стан Милли китапханәсендә саклана.
Сезнең игътибарга, 1906 елда ачылган Казан татар китапханәсенең 10 еллык юбилее уңаеннан «Аң» жур​налы (Казан, 1912–1918) сәхифәләрендә «Г.В.» имза​сы белән басылган язманы тәкъдим итәбез.
Р.МӘРДАНОВ,
Татарстан Милли китап​ханәсенең 
Кулъязмалар һәм сирәк китаплар 
бүлеге фәнни хезмәткәре, 
филология фәннәре кандидаты.
КАЗАНДАГЫ «КӨТЕПХАНӘИ ИСЛАМИЯ»НЕҢ УН ЕЛЫ
2 нче гыйнвар 1916 нчы ел Казан шәһәр көтепханәсенең шөгъбәсе «Көтепханәи исламия»нең ачылганына ун ел тулу мөнәсәбәте илә шул көндә кич көтепханә бина​сында дога мәҗлесе булды. Мәҗлестә шәһәрнең муллалары, хәлфәләре, шәһәр идарәсенең рус вә мөселман бер​ничә әгъзасы, Казан өязе зем​ствосының рәисе, Цензур ко​митеты рәисе, Казанның матбугат хадимнәре, зыялыларыннан беразы, байлар хазир иделәр. Мәҗлес сәгать 8 ләрдә Коръән укылып ачыл​ды. Коръәннән соң падишаһ әгъзамымыз хәзрәтләренең сәламәтлегенә дога кылынды. Догалардан соң көтепханәнең фәхри назире Һади әфәнде Максуди, көтепханәнең ачылып, ун ел дәвам итүен кыскача гына бәйан итеп, үзенең шул шәһәр көтепханәсенең шөгъбәсен ачарга сорап, шәһәр идарәсе​нә гаризаны башлап бирдергәнлеген һәм шул чакта гласныйларның беравыздан «Көтепханәи исламия»не ачарга булганлыкларын кы​тыршырак кына җөмләләр белән русча телдә сөйләп чыга. Һади әфәндедән соң шә​һәр вәкилләреннән Ф.Грауверт мөселманнар арасында шәһәр көтепханәсенең шөгъбәсе ачылуга, алар ара​сында мәгариф таратырга шәһәр идарәсенең гласныйлары яхшы күз белән кара​ганлыкларын, шуңар күрә бу эшнең бик җиңел рәвештә вөҗүдкә чыкканын белдерә. Моннан соң Садрый Максу​ди, Пинегин, Юшков, Беркутов, Новицкий әфәнделәр вә баш​калар көтепханә ачылуга вә аның биргән сәмәрәсенә даир нотыклар сөйлиләр. Хәлфә вә шәкертләрдән дә берничә кеше нотык тота.
Көтепханәнең ун еллык хисабын күздән кичергәч ошбу шәйләр аңлашына. Башта кечерәк кенә итеп, хосусый затлардан китап​лар җыеп ачылган көтепханә бу көндә 3500 җилд кадәр китапка малик бул​ган. Хәзердә көтепханәгә 20 төрле русча вә 15 төрле татарча газета вә журнал​лар алынып, һәр көн шунда 150 кадәр кеше кереп укып файдалана.
Көтепханәгә кереп укучы​ларның саннары елларга бүлгәндә, шул рәвештә булган:
1906 нчы елда – 13487;
1907 нче елда – 18508;
1908 нче елда – 18743;

1909 нчы елда – 14768;
1910 нчы елда – 20290;
1911 нче елда – 22003;
1912 нче елда – 21976;
1913 нче елда – 21755;
1914 нче елда – 22567;
1915 нче елда – 22373 кеше.
Ун ел эчендә көтепханәдән файдаланган зат​ларның барысы – 196470.
Көтепханәне идарә итәр өчен тотылган мәсарифлар ун ел эчендә 18259 сум 87 тиен булган,
Көтепханәгә ун ел эчендә төрле затлар меңләп китап һәдия иткәннәр (Ә.Хәсәни тарафыннан көтепханә ачылган вакытта кырык-илле сумлык төрле китап​лар һәдия ителгән иде. Көтепханәнең фәхри назире, нигәдер, моны телгә алмады). 
Нотыклар сөйләнеп беткәч кунакларга чәй тәкъдим ителде, Мәҗлес кичке унберләргә кадәр дәвам итеп, килгән кунаклар шатланышып таралышты​лар.

Г.В.
(«Аң» журналы. – 1916. – № 1. – Б. 17-18).

Сүзлекчә:
хадим – хезмәткәр 
хазир иде – катнашты
фәхри назир – почётлы мөдир

сәмәрә – нәтиҗә

даир – бәйле

шәй – нәрсә

җилд – том

малик – ия

мәсариф – чыгым

һәдия – бүләк

